
PERANTIS PENDAYA 2.0
MEMPERKASA WANITA, MEMPERKUKUH KEPIMPINAN

KUCHING, 19 SEPT 2026: Menteri Pembangunan Wanita, Keluarga dan Masyarakat,
YB Dato’ Sri Hajah Nancy Shukri hari ini hadir ke Majlis Perasmian Perantis Pendaya 2.0:
Memperkasa Usahawan Wanita Dayak Untuk Kepimpinan, Skala & Kelestarian, anjuran
Pertubuhan Rangkaian Pemerkasaan dan Kelestarian Wanita (WESNA) yang dijayakan
dengan kerjasama strategik Kementerian Pembangunan Wanita, Keluarga dan
Masyarakat (KPWKM) menerusi program PERANTIS Jabatan Pembangunan Wanita
(JPW) dan Dayak Chamber of Commerce and Industry (DCCI).

PERANTIS merupakan antara usaha Kerajaan untuk memperkasa barisan kepimpinan
wanita, selaras dengan Dasar Wanita Negara dan Pelan Tindakan Pembangunan Wanita
2025-2030 yang meletakkan kepimpinan sebagai salah satu bidang keutamaan. Justeru
penganjuran program ini amat signifikan dalam usaha dan komitmen utuh pihak
berkepentingan untuk membina kepimpinan, memperkukuh kapasiti serta melonjakkan
daya saing usahawan wanita Dayak.

Keberhasilan dan impak program PERANTIS dapat dilihat melalui penyertaan seramai
1,247 peserta yang telah dibimbing oleh 25 tokoh wanita sejak tahun 2024 merentasi 10
bidang terpilih merangkumi kepimpinan, politik, ekonomi, sosial, teknologi, perundangan,
keselamatan, kesejahteraan, pendidikan dan kesihatan.

Pelaksanaan program telah diperluaskan pada tahun 2025, dengan peruntukan
sebanyak RM5 juta dan penglibatan seramai 100 tokoh wanita serta penyertaan lebih
4,000 peserta. Pada tahun ini, program PERANTIS terus diberi keutamaan dengan
peruntukan sebanyak RM4 juta sebagai kesinambungan komitmen untuk memperkasa
lebih ramai wanita melalui bimbingan dan pembangunan kepimpinan.

Menerusi kerjasama semua pihak, penganjuran PERANTIS-PENDAYA 2.0 membuka
lebih banyak akses kepada ilmu, pembiayaan, pasaran, teknologi dan peluang
perniagaan. Peserta program bukan sahaja berpeluang menjadi usahawan yang berjaya,
tetapi turut tampil sebagai pemimpin yang mampu membawa perubahan kepada
keluarga, komuniti dan masyarakat.

Kementerian Pembangunan Wanita, Keluarga dan Masyarakat (KPWKM) sentiasa
komited sebagai pemudah cara dan pembuka ruang bagi memperluas peluang
pembangunan kapasiti, kepimpinan dan kesejahteraan ekonomi wanita. Agenda
pemerkasaan ini memerlukan usaha dan penglibatan seluruh ekosistem bukan sahaja
Kerajaan tetapi juga pertubuhan masyarakat, sektor swasta, institusi kewangan dan yang
paling penting wanita itu sendiri untuk merebut peluang serta membuktikan keupayaan
diri demi mencapai kejayaan.

UNIT KOMUNIKASI KORPORAT

